
Република Северна Македонија

Министерство за транспорт и врски

___________________________________

ПРЕДЛОГ НА ЗАКОН ЗА ОСНОВАЊЕ НА АГЕНЦИЈА ЗА БЕЗБЕДНОСТ ВО ЖЕЛЕЗНИЧКИОТ СИСТЕМ

по скратена постапка 
Скопје, 2022 година 
ПРЕДЛОГ НА ЗАКОН ЗА ОСНОВАЊЕ НА АГЕНЦИЈА ЗА БЕЗБЕДНОСТ ВО ЖЕЛЕЗНИЧКИОТ СИСТЕМ
Општа одредба
Член 1

Со овој закон се уредуваат основањето, организацијата и работењето на Агенцијата за безбедност во железничкиот систем (во натамошниот текст: Агенцијата).
Правен статус

Член 2
(1) Агенцијата има својство на правно лице. 
(2) Агенцијата е самостојна во својата работа и за својата работа одговара пред Владата на Република Северна Македонија.
(3) Полниот назив на Агенцијата е Агенцијата за безбедност во железничкиот систем.

(4) Скратен назив на Агенцијата е АБЖС.

(5) Седиштето на Агенцијата е во Скопје.
(6) Агенцијата отвора сметка во рамки на Трезорската сметка на Буџетот на Република Северна Македонија.
Принципи на работење на Агенцијата
Член 3

Работењето на Агенцијата се заснова на следниве принципи:

1) законитост;

2) стручност;

3) професионалност;

4) транспарентност и
5)  одговорност за работењето.
Органи на Агенцијата
Член 4
Органи на Агенцијата се Управниот одбор и директорот/ката.

Управен одбор
Член 5
(1) Со Агенцијата управува Управен одбор на Агенцијата кој се состои од три члена.

(2) Членовите на Управниот одбор на Агенцијата ги именува и разрешува Владата на Република Северна Македонија, имајќи ја предвид соодветната и правичната застапеност на припадниците на сите заедници.

(3) Мандатот на членовите на Управниот одбор трае четири години, со можност за уште еден реизбор.

(4) Членовите на Управниот одбор се именуваат не подоцна од 60 дена пред истекот на мандатот.
(5) Ако постапката за именување не е завршена пред истекот на мандатот на претседателот и членовите на Управниот одбор чиј мандат е истечен, претседателот и членовите на Управниот одбор ќе продолжат да ја вршат својата функција, но не подолго од шест месеци.
(6) Управниот одбор, од редот на членовите, именува претседател на Управниот одбор на првата конститутивна седница.
(7) Членовите на Управниот одбор на Агенцијата не смеат да бидат вработени во Агенцијата ниту можат да бидат вработени или да извршуваат други задачи во правни лица на коишто се применуваат одредбите на законот со кои се регулираат воздушниот, внатрешниот воден и безбедноста и интероперабилноста на железничкиот сообраќај, да бидат сопственици или сосопственици или членови на нивните управни и надзорни одбори или да извршуваат други задачи што можат да доведат до судир на интереси.
(8) Управниот одбор на Агенцијата се состанува од време на време, во согласност со Статутот на Агенцијата.
(9) Членовите на Управниот одбор на Агенцијата имаат право на месечен надоместок за нивната работа, која се исплаќа од ресурсите на Агенцијата. На одлуката за висината на надоместокот за членовите на Управниот одбор на Агенцијата согласност дава Владата на Република Северна Македонија. 
Надлежности на Управниот одбор
Член 6
Управниот одбор на Агенцијата ги има следниве надлежности:

1) донесува статут на Агенцијата и други општи акти;

2) донесува годишна програма за работа, годишен финансиски план, годишен извештај и годишна финансиска сметка на Агенцијата;

3) именува и разрешува директор на Агенцијата;

4) ги утврдува критериумите за располагање со средствата остварени со работењето на Агенцијата и  
5) врши и други активности согласно со закон и Статутот.
Директор/ка на Агенцијата
                                                    Член 7
(1) Со работата на Агенцијата раководи директор/ка. 
(2) Именувањето на директорот/ката се врши по пат на јавен оглас кој се објавува во два дневни весници, кои се издаваат на целата територија на Република Северна Македонија, од кои во еден од весниците што се издаваат на јазикот што го зборуваат најмалку 20% од граѓаните кои зборуваат службен јазик различен од македонскиот јазик.
(3) Постапката за избор и за разрешување на директорот/ката ја спроведува Управниот одбор, а на одлуката за изборот и разрешувањето на директорот согласност дава Владата на Република Севрана Македонија.
(4) Мандатот на директорот/ката е четири години со можност за уште еден последователен мандат.
(5) За директор/ка може да биде именувано лице кое ги исполнува следниве услови, и тоа:

1. е државјанин на Република Северна Македонија; 
2. во моментот на именувањето со правосилна судска пресуда не му е изречена казна или прекршочна санкција забрана за вршење на професија, дејност или должност; 
3. има стекнати најмалку 240 кредити според ЕКТС или завршен VII/1 степен; 
4. има минимум пет години работно искуство, од кои најмалку три години во областа на транспортот;

5. поседува еден од следниве меѓународно признати сертификати или уверенија за активно познавање на англискиот јазик не постар од пет години: 
· ТОЕФЕЛ ИБТ најмалку 74 бода,

· ИЕЛТС (IELTS) - најмалку 6 бода, 
· ИЛЕЦ (ILEC) (Cambridge English: Legal) - најмалку Б1 (B2) ниво, 
· ФЦЕ (FCE) (Cambridge English: First) - положен, - БУЛАТС (BULATS) - најмалку 60 бода или - АПТИС (АPTIS) - најмалку ниво Б2 (B2). 
(6) Управниот одбор е должен да го именува директорот/ката не подоцна од 30 дена пред истекот на мандатот на неговиот претходник.

(7) Ако постапката за именување на директорот/ката не е завршена пред истекот на мандатот на директор, директорот ќе продолжат да ја вршат својата функција, но не подолго од шест месеци.
(8) Директорот/ката е професионално ангажиран во Агенцијата со полно работно време.
Надлежност на Директорот/ката
Член 8
(1) Директорот/ката на Агенцијата ги врши следните работи: 

1. ја претставува и застапува Агенцијата;

2. ја организира работата и раководи со Агенцијата;

3. предлага годишна програма за работа, годишен финансиски план, годишен извештај и годишна финансиска сметка на Агенцијата до Управниот одбор на Агенцијата;
4. изработува предлог-буџет на Агенцијата за наредната година,
5. ги извршува  одлуките на Управниот одбор;

6. се грижи за законито работење и трошење на финансиските средства;

7. врши усогласување на активностите на Агенцијата;

8. ги предлага општите акти за организација и систематизација на работењето на Агенцијата;

9. донесува акти за внатрешна организација и систематизација на работните места во Агенцијата и други акти на Агенцијата, донесува годишни планови за вработување, како и решава за правата од работен однос на вработените во Агенцијата.

10. се грижи за соодветната и правичната застапеност на припадниците на сите заедници и

11. врши и други работи утврдени со закон и Статутот на Агенцијата.

(2) Директорот/ката одговара за работата и законитоста на работата на Агенцијата пред Управниот одбор.

Разрешување од вршење на функција
Член 9
Член на Управниот одбор и директорот/ката се разрешуваат во следниве случаи:

· по истекот на мандатот,

· на негово барање,

· во случај на спреченост поради болест во траење повеќе од шест месеца непрекинато  или смрт и
· кога работи спротивно на одредбите од овој закон и во други случаи предвидени со закон.
Средства за основање и вршење на дејноста
Член 10
(1) Средствата за основање на Агенцијата се обезбедуваат од Буџетот на Република Северна  Македонија.
(2) Средствата за вршење на дејноста на Агенцијата се обезбедуваат од следниве извори:

· трансфер од Буџетот на Република Македонија за извршување на активностите утврдени во годишната програма за работа на Агенцијата, 
· приходи од вршење на други активности од областа на работењето на Агенцијата,

· донации и

· други извори согласно со закон. 
Статут на Агенцијата
Член 11

(1) Со Статутот на Агенцијата поблиску се уредува:

1) внатрешната организација и начинот на работење на Агенцијата; 

2) начинот на извршување на активностите во делокругот на Агенцијата и 

3) други прашања.
Член 12
На Статутот, годишната програма за работа, годишниот финансиски план, годишниот извештај и годишната финансиска сметка на Агенцијата согласност дава Владата на Република Северна Македонија. 
Надлежност на Агенцијата

Член 13

(1) Надлежноста на Агенцијата е утврдена во Законот за сигурност во железничкиот систем, Законот за интероперабилност во железничкиот систем, како и подзаконските акти кои произлегуваат од овие закони. 

(2) До 30 ноември секоја календарска година, Агенцијата доставува до Владата годишната програма за работа и финансискиот план за следната календарска година, за одобрување.
(3) До 30 април секоја календарска година, Агенцијата е должна да доставува до Владата на Република Северна Македонија годишен извештај за својата работа, во кој обезбедува сеопфатна анализа на состојбата во областа на работењето, вклучувајќи го и годишниот финансиски извештај, ревидиран од независна ревизорска куќа.
Организација и вработување во Агенцијата

Член 14
(1) Стручните работи во Агенцијата ги извршуваат лица вработени во Агенцијата.
(2) Внатрешната организација и начинот на работа на стручната служба поблиску се уредува со актот за организација и систематизација на работите и задачите на Агенцијата.
(3) Со Статутот на Агенцијата поблиску се утврдува постапката и начинот на внатрешното организирање и работење на Агенцијата.
(4) Претседателот и членовите на Управниот одбор, директорот и вработените во Агенцијата се должни да ги чуваат како службена тајна сите документи и информации до кои ќе дојдат при извршувањето на својата работа и должност, а чие соопштување до неовластено лице ќе штети на угледот и интересите на Агенцијата.

Член 15
(1) Вработените во Агенцијата кои вршат административни работи имаат статус на административни службеници. 
(2) За класификацијата, вработувањето, унапредувањето, стручното усовршување и оспособување, мерењето на ефектот и други прашања во врска со работниот однос на административните службеници во Агенцијата се применуваат одредбите од Законот за административните службеници.
(3) Вработените во Агенцијата кои вршат помошни и технички работи имаат статус на помошно-технички персонал.
Надзор 
Член 16
Надзор врз работата на Агенцијата врши Министерството за транспорт и врски.  

ПРЕОДНИ И ЗАВРШНИ ОДРЕДБИ

Член 17 
(1) Владата на Република Северна Македонија ги именува членовите на Управниот одбор на Агенцијата, во рок од шест месеци од денот на влегување во сила на овој закон. 

(2) По конституирањето на Управниот одбор, во рок од 30 дена, Управниот одбор ги донесува Статутот и другите општи акти на Агенцијата. 
(3) Со денот на влегувањето во сила на овој закон директорот на Управата за сигурност во железничкиот систем продолжува да ја врши функцијата, до истекот на времето за кое е именуван. 

(4) Со денот на влегувањето во сила на овој закон вработените во Управата за сигурност во железничкиот систем продолжуваат со работа во Агенцијата за безбедност во железничкиот систем.

Член 18
(1) Агенцијата започнува со работа на денот на запишувањето во судскиот регистар. 

(2) Со денот на запишувањето во судскиот регистар, Агенцијата ги презема архивата и другите документи, материјални, технички и финансиски средства, како и правата и обврските на Управата за сигурност во железничкиот систем.
(3) Со денот на запишувањето во судскиот регистар, Државниот инспекторат за транспорт ги превзема вработените инспектори со архивата на Управата за сигурност во железничкиот систем.
(4) На денот кога Агенцијата е заведена во судскиот регистар, Управата за сигурност во железничкиот систем престанува да работи.
(5) Агенцијата е должна во рок од девет месеци од денот на влегувањето во сила на овој закон да го усогласи своето работење согласно со одредбите од овој закон.
Член 19

На предлог на Министерството за транспорт и врски, средствата за основање и започнување со работа на Агенцијата за безбедност во железничкиот систем за 2023 година ќе се обезбедат во Буџет на Република Северна Македонија, во посебен раздел.





Член 20
Овој закон влегува во сила со денот на неговото објавување во „Службен весник на Република Северна Македонија“.
